
GOUVÈNÈ CUOMO ANONSE YO CHWAZI NEW YORK POU PWOGRAM FEDERAL KI PRAL BAY ANPIL AK 

YON PAKÈT REPA GRATIS NAN LEKÒL POU TIMOUN KI NAN FANMI KI PA GEN ASE REVNI 

 

Jodi a, Gouvènè Andrew M. Cuomo te anonse New York se youn nan sis (6) eta yo chwazi pou patisipe 

nan yon pwogram pilòt federal ki pral pèmèt anpil ak yon pakèt elèv fanmi ki pa gen ase revni nan Vil 

New York resevwa aksè ki pi bon ak pi fasil nan pwogram repa nan lekòl, epitou pou asire elèv sa yo pa 

rete grangou.  

 

New York ap kolabore avèk Sèvis Manje ak Nitrisyon USDA nan yon pwojè pilòt pou konekte timoun 

fanmi ki pa gen ase revni avèk repa gratis nan lekòl ki baze otomatikman sou enfòmasyon yo resevwa 

nan Medicaid. Nouvo pwosesis la ap konsidere efikasite administratif, l ap redui peman ki pa kòrèk yo, 

epitou l ap fè plis efò pou bay fason pou jwenn manje enpòtan pou timoun ki toupatou nan peyi a. Elèv 

ki nan 353 lekòl vil New York yo ap patisipe nan pwogram nan. 

 

Gouvènè Cuomo di konsa, “Kolaborasyon New York avèk USDA nan pwojè pilòt sa a pral ede anpil ak 

yon pakèt timoun nan fanm ki pa gen ase revni nan Vil New York resevwa repa gratis nan lekòl yo. 

Priyorite prensipal Eta New York se pou mete yon pwen final nan grangou timoun yo, epitou pwogram 

sa a pral sipòte efò nou yo pou amelyore nitrisyon ak fason pou jwenn repa ki bon pou sante nan lekòl 

nou yo. Mwen di Sekretè Vilsack mèsi pou kalite dirijan li ak pou travay di li.” 

 

Jodi a, Sekretè Agrikilti a, Tom Vilsack, te anonse sis (6) eta pral kolabore avèk Sèvis Manje ak Nitrisyon 

USDA. Alaska, Florida, Illinois, Kentucky, New York ak Pennsylvania pral kòmanse pwojè yo chak nan dat 

1ye jiyè pou ane akademik 2012‐2013 la.  

 

Nan yon deklarasyon, Sekretè Vilsack di konsa, “Pwojè pilòt sa yo se senpleman dènye egzanp efò USDA 

ap fè san pran souf pou modènize sèvis nou yo, epitou pou amelyore lavi timoun yo ak fanmi yo. Lè nou 

konte sou done ki egziste yo, nou fè operasyon nou yo vin pi efikas, nou diminye erè nan peman yo, 

epitou nou amelyore efikasite operasyon yo nan nivo federal ak nan nivo lokal. Anmenmtan, nou asire 

nou bay manje ki bon pou sante pou plis timoun ki kalifye pou yo ka jwenn nitrisyon yo bezwen pou 

aprann ak pou gen siksè.” 

Senatè Kirsten Gillibrand di konsa, “Chak timoun bezwen jwenn repa ki bon pou sante yo, epi twòp 

timoun nou yo tonbe viktim kriz obezite a. Nouvo pwogram sa a se yon etap serye pou asire jèn moun 

nan vil nou reyalize tout sa yo kapab. Lè nou envesti nan repa ki bon pou sante pou timoun lekòl vil nou 

an, nou amelyore chans pou yo gen siksè nan salklas la ak pidevan.” 

 

Joel Berg, Direktè Egzekitif Coalition Against Hunger, di konsa, “Patisipasyon New York nan pwogram 

pilòt enpòtan sa a se yon gayan‐gayan, k ap pote plis lajan federal nan eta a pandan l ap bay manje pou 

plis timoun ki grangou. Se yon gwo etap pou reyalize objektif Gouvènè Cuomo pou mete yon pwen final 

nan grangou timoun yo nan New York.” 

 

Men enfòmasyon USDA te bay konsènan pwogram nan: 

 

Pasaj Lwa 2010 pou Pa Kite Timoun An Sante Rete Grangou make premye fwa eta a te jwenn pèmisyon 

pou teste nouvo pwosesis sa a, ki mande sètifikasyon dirèk, avèk enfòmasyon yo pran nan Medicaid. 

USDA te chwazi eta demonstrasyon yo nan yon pwosesis aplikasyon konpetitif. Dapre lwa a, zòn yo 

chwazi yo ap ogmante nan pwochen ane yo, pou pèmèt lòt eta yo patisipe. 

 

Sèvis Manje ak Nitrisyon USDA ap fè yon etid fòmèl pou evalye efikasite pwojè yo. Etid la – avèk rezilta 

yo pibliye nan rapò pou voye ba Kongrè a nan ane 2014 ak 2015 – ap estime enpak sa yo: 

Limit sètifikasyon dirèk pou chak kategori demonstrasyon rive jwenn timoun ki kalifye pou 

repa gratis nan lekòl yo men ki pa sètifye pou resevwa yo; 

Limit pwojè yo sètifye dirèkteman timoun kalifye ki antre nan pwogram nan pou repa gratis 

selon yon aplikasyon kay yo; epitou 

Efè dirèk sètifikasyon nan pwogram Medicaid genyen sou depans federal ak depans eta a, ak 

sou patisipasyon nan pwogram manje midi ak manje maten lekòl yo. 

 

Pwojè pilòt yo se senpleman youn nan eleman prensipal Lwa pou pa Kite Timoun an Sante Rete 

Grangou, y ap egzekite oswa y ap devlope kounye a, k ap travay ansanm pou fè refòm nan nitrisyon lekòl 

yo. Anplis dènye prensip pou repa yo, pral gen amelyorasyon ki pa t janm fèt, tankou:  

 

Posiblite pou depase prensip nitrisyon an nan lè manje maten an pou premye fwa, manje ak 

bwason yo vann nan machin distribitè, epitou lòt posiblite nan kanpis lekòl yo ap kontribiye tou 

nan yon rejim alimantè ki bon pou sante;  

Plis finansman pou lekòl yo – yon lòt 6 santim pou chak repa se premye vrè ogmantasyon an 
nan 30 ane – ki konekte avèk bon jan pèfòmans nan sèvi repa ki amelyore;  

Prensip pou bay bon jan pri pou lekòl yo pou asire revni nan sous ki pa federal yo rive swiv 
angajman federal nan repa lekòl ki bon pou sante, epitou pou annamoni kòrèkteman avèk 
depans yo; epi  

Fòmasyon ak asistans teknik pou ede lekòl yo genyen ak kontwole konfòmite yo. 

 

Sèvis Manje ak Nitrisyon USDA administre 15 pwogram asistans nitrisyon ki gen ladan tou Pwogram 

Espesyal Nitrisyon Siplemantè pou Fanm, Tibebe ak Timoun, ak Pwogram Sèvis Manje pandan Lete, 

anplis Pwogram Asistans Nitrisyon Siplemantè ak Pwogram Nasyonal Repa Midi nan Lekòl. Lè nou 

konsidere pwogram sa yo ansanm, yo gen ladan rezo sekirite alimantè Lamerik. 

 

Pou plis enfòmasyon ale sou sit entènèt: www.fns.usda.gov/cnd/grants.htm. 

